
2024 年第十三屆臺中文學獎 臺語詩類 決審會議紀錄 

 會議時間：2024 年 9 月 11 日（三）上午 10:00 

 會議地點：臺中市政府文化局 第一會議室 

 會議主席：李勤岸（評審委員互推） 

 評審委員：李勤岸、李長青、呂美親（依姓氏筆畫排序） 

 紀錄：戴文欣 

 

本次臺語詩類共收到 93 件作品，通過資格審查有 82 件，綜合李勤岸、李長青、

呂美親三位委員意見，共計 6 篇進入最後決審，如表列。本次將選出第一 名與

優選兩名。 

兩票 

〈瑾園〉（李勤岸、呂美親） 

〈時差〉（李勤岸、李長青） 

〈石虎的願望〉（李勤岸、李長青） 

一票 

〈胡蠅〉（呂美親） 

〈舞弄牛罵頭〉（李長青） 

〈偝祖公——重返猫霧捒井〉（呂美親） 

 

本屆參賽作品整體意見 

  

呂美親（呂）：這改 93 件佇臺語文學獎，佇咱近年的件數我感覺已經進步有夠

濟有夠濟矣，可能臺中的文學獎有較大的魅力，比臺灣文學獎投件數閣較濟，是

真好的現象。主要的感想，我感覺素質提升誠濟，而且用字用詞攏已經進步足濟。 

  

李勤岸（岸）：這改遐濟篇干焦欲予咱選三篇，我是講應該愛予咱選較濟，應該

選三名了後壁閣三名佳作按呢。因為有足濟攏足好的，建議以後會當加設立佳作

若干。 

 

李長青（青）：這改臺中臺語詩真正足精彩，選三篇足殘忍。 

 

作品討論 

 

一票作品討論 

〈胡蠅〉 

 

呂：我誠佮意這个〈胡蠅〉，雖然講干焦我這票投爾，我大力推薦逐家會使小可

閣共影一下。因為這篇文章題目叫做胡蠅，但是其實伊是咧講一个女性乞食的代

誌。親像伊寫胡蠅來，逐家就共掰（pué）走，用這種現象表現。雖然臺語較少



用這个男女的分別，伊用「妳」咱就知影是女性矣。所以第一，伊強調女性；第

二，主題用胡蠅這个名，足有創意。閣來胡蠅是足四常的代誌，這个日時上班的

動物，所有的人看到伊足冷淡，伸手的時陣（對伊）按怎按怎⋯⋯第三句，伊的

結構嘛足完整，先講一个天猶未光的時陣，若像虼蚻，若像無厝通去的靈魂，第

二段第三段伊的形就愈顯明矣，閣來寫下班了後，其實伊是無上班毋過伊愛去共

人分，分了天暗矣下班了後就愛閣四界爬來爬去。胡蠅毋是干焦人共掰走爾，是

伊嘛無岫無厝通去。所以第四段嘛咧呼應頭前，胡蠅這款動物佮伊這款乞食，若

準講乞食嘛會當是一个生物的表現，彼種予人掰來掰去按呢。閣來手伸來會予人

趕，但是有時陣內底嘛有多謝，若像用這種輕輕仔的角度去寫一个乞食，這个社

會關懷予我深深的感動，這首詩我是誠佮意。 

  

青：這篇會當支持啦，因為咱共識誠懸，其實干焦選六篇爾，這馬一票的先搝票

了，可能等下分數就會當討論出來。 

  

岸：按呢這篇就入選，我是原仔感覺袂䆀，但是我可能無讀到講美親講的這个深

度，所以我彼當初並無選這篇。 

 

〈舞弄牛罵頭〉 

 

青：我選這首是因為講咱臺語詩到這馬為止伊這个形式較特殊，這變做講是詩劇。

詩劇佮詩有一寡無仝的所在，但是嘛有一寡會當透濫、參考的所在。這首詩原仔

有伊的優點嘛有伊的缺點，優點是伊佮在地清水這爿一寡歷史佮地理的元素敆

（kap）做伙，欠點是伊有一寡話句說明性傷過重，詩質變做較稀微去。但是伊

整體袂䆀，而且內底有講著一寡較專業的物件。譬如講「上、ㄨ 、工」，這我去

查，原仔蓋專業的物件，是音階的名，「上」是 Do Re Mi 的 Do、「ㄨ」就是 Re、

「工」是 Mi。伊有用一寡物件咧表達「舞弄」，共舞弄的劇情、舞弄的動作，

佮歷史上人物的故事透濫做伙，原仔趣味趣味。 

 

岸：我無選的原因是因為伊企圖足大但是內底足濟語詞無足清楚，用傷濟偏僻的

語詞，我感覺講足愛，不過逐家若同意，咱嘛予伊入選。 

 

呂：這首我家己感覺袂䆀。像長青講的若像劇，所以伊用對話來表現，這是一个

足有創意的形式，毋過攏無分段。若準講是一個有劇情的劇，抑無分三段嘛會使，

抑是講有一个起承轉合的結構，因為按呢看袂出來有一个結構，對我來講伊的欠

點是佇遮，無我是感覺這種創意誠好。 

 

岸：我咧想可能是印刷的問題，伊「導演」遐應該是另外一段，愛隔開，伊可能

結構攏用按呢，無括弧的就是伊的另外一个段落。 



 

〈偝祖公——重返猫霧捒井〉 

 

呂：這首詩其實我誠佮意，臺語詩寫平埔族有愈來愈濟的現象，大部分攏是寫西

拉雅，真少有中部地區寫貓霧捒的故事。而且這首詩的臺語誠好，「時間溪水掣

流，夢想入水口」，伊毋是一句一句攏平濟字，無直接的押韻，毋過彼个感覺有

出來。「頂世紀」予人感覺若像咧走揣，伊這个題目「偝祖公」是足好的意象。 

 

岸：是不是揹（phāinn）祖公？應該是講揹神祖牌仔按呢？ 

 

呂：毋過彼字是偝（āinn），我感覺真正是伊共家己的祖公偝咧，去走揣伊的

跤跡。頭前彼个若像仔星光咧閃爍、貓霧捒遐的伊經過的物件抑是講這个井，其

實咱這馬根本袂注意著周遭有這種痕跡，毋過伊共具象化；「徘迴王田崁」若像

遮的祖公佇遐徘徊的形象；閣來第三段轉去到彼个原始的所在，是一个隱喻；「像

田螺含水過冬」，有一寡影流出來，總算有一個源頭小可走出來按呢。「偝祖公」

的想像了，「相思台地，雲尪為啥咧傷悲？」，頭前若像仔影像但是沓沓情緒就

轉來矣，最後是「有人換香過大爐，有人走揣新天地」，我感覺這有足濟層暗喻，

若像是景色的變化，毋過嘛有彼種統治的人嘛足濟，移民嘛足濟欲走揣新天地嘛。

伊的結局「人生百百川，有天頂月娘為咱看顧」，就是用物咧記持遐的物件，所

以閣來才是「這口，永遠袂焦涸的 Babusa」。我選伊因為結構佮伊彼个意象口

白對我來講誠媠，不只是因為猫霧捒的題材較少看著。 

 

岸：我這首詩原仔予伊足懸。濆(bùn)泉用甲誠媠。 

  

青：這首詩予人讀了誠感動，寫平埔族的文化 Papora，伊共伊做一个整理。用歷

史年代的角度來看，差不多四百冬左右，佇這个所在發生過的代誌，遮蹛過的人，

in 的性命、生活、產生出來的文化，咱這馬用現代的觀點來共看。這首詩的結構

其實誠在，控制了袂䆀，每一段攏有伊的重點，嘛攏誠媠氣。甚至有一寡用語我

感覺袂䆀，譬如講上尾一段後壁算起來第三逝彼个「堅痡(pôo)」，像植物痡心按

呢，攏乾去痡甲纖維化去矣，伊用這種情形來講伊的心理狀態，讀了感動以外嘛

足毋甘。我無選這首是因為第一，咱到尾干焦選三篇入來，有淡薄仔殘忍；第二

是題目，偝祖公是平埔的文化這真好，毋過這兩字「重返」其實是華語文法，囥

佇題目予人無法度忽略，我個人感覺題目足重要，對我來講有扣著分數，選三篇

我就先無共選入來。 

 

呂：顛倒我無注意著這，我看著偝祖公就看內容矣。 

 

岸：我想講重返我嘛會當接受按呢。 



 

青：我想嘛是可以啦。 

 

岸：按呢就逐家人攏同意矣。 

 

兩票作品討論 

 

〈瑾園〉 

 

青：這首詩其實嘛袂䆀，這改臺中臺語詩誠精彩，選三篇足殘忍。這首詩寫了原

仔真有才情，整理了袂䆀。我無選是因為我真看重題目，伊這个題目我感覺傷過

簡單，傷過料小去，伊其實會當予題目較媠氣。 

 

岸：我感覺這篇是真好勢，毋管結構也好，詩的語言的表達嘛真活跳，寫歷史來

講，這首真有感情，所以我真佮意這首詩。 

 

呂：這篇嘛毋是無欠點。這首詩號做瑾園，毋過伊誠大的篇幅是咧寫瑾園的主人

林子瑾，譬如講「你的名留佇遐敢是予人數念」。我感覺長青講的嘛著，這个題

目傷料小。 

 

 

〈時差〉 

 

呂：我無選是因為這篇袂䆀，毋過對我來講就是足一般的袂䆀。譬如講

「ba ̋ng-sóo-khóo」，我知影這是ＯＫ繃，毋過若一个讀者毋知這，是毋是會當小

可有一个註解。題目是時差，毋過若像無一个集中的點咧講，我讀著的是若像有

情詩的感覺。我完全肯定伊是袂䆀的詩，毋過和其他比起來，我就較無選按呢。 

 

岸：就主題來講我是顛倒較愛這寡寫較普通的物件，但是伊寫甲誠好。伊用時差

去寫感情，我嘛有捌寫過時差去寫感情的詩，我感覺伊寫甲誠好。可能是我對詩

的偏見，我較愛彼種寫真平實、普通，但是會當表達甲足藝術性的物件。 

 

呂：我重講一下，真正是袂䆀，我無感覺文學獎一定愛用大的主題。譬如講我會

選胡蠅，就是伊是足一般的物件。我想若一寡語詞若小可註解一下抑是閣斟酌一

下會閣較好。 

 

青：這首詩我真佮意，我感覺伊的現代性誠強。咱臺語文學應該會當愈來愈捷看

著按呢的作品。伊的現代性誠足，而且表現誠媠，內底的用字用詞嘛誠斟酌。譬



如講「挵破傷過挑俍的房間」，這个挑俍用甲足媠氣，就是講空間真闊、光線足

光，若用來講人就是真懸的意思。伊用佇這个所在，共咱的視線打開，其實是為

著欲安搭後壁的劇情，欲講時差。你若空間無夠闊，時差無法度表現出來。伊這

个時差我讀著兩種意思，第一種是一段感情結束了，伊佮對方蹛佇無仝所在有時

差；第二是伊對家己的療傷，伊感受著生活中的寂寞，用按呢的意思來表達伊佮

伊家己原仔青疏青疏，無啥了解家己，伊佮伊本人嘛有時差的現象。所以這首詩

有咱咧讀現代詩的歧義性、多義性，閣現代性誠足，段落佮段落之間原仔誠媠氣，

佇上尾段點出這个城市的寂寞。這首詩簡單簡單，看起來普通普通，但是伊空間、

感情囥了真深、真闊，而且這个多義性會當予讀者去想。第二段的第二逝字嘛用

了足媠，伊講「你的聲還佇空氣中四界遹(u̍t)」，用了真深、真斟酌。這个字佇

字典內底是替代用字，意思是短暫的停留、遊走徘徊的意思。彼種若有若無，有

時仔出現，有時仔無看著但是會當感受著伊的感覺。我讀這首詩的時陣足感動，

想講咱臺語詩會當寫甲按呢我誠歡喜。 

 

〈石虎的願望〉 

 

呂：我無選無代表這首詩無好，我真佮意。而且伊是用第一人稱，譬如講「我割

落兩逝珠淚，阻擋人類畫倚來的戰線」，頭前的時陣會想講石虎是佇佗，若像攏

咧寫景。伊的破題是「一隻鴟鴞踏佇無聲空中，彼，是死亡的懸度」，一開始足

媠的共主題牚開，毋過還毋知影人稱。這个主題是石虎的願望，但是頭前的鋪排

傷長，其實是鋪排甲真媠，毋過頭前真長，上後足白的講出「死亡是無聲的，親

像，一隻鴟鴞踏佇溼溼的空中」，看起來前後呼應，毋過結構有重頭輕的感覺，

所以我就無選。 

 

青：這首我有選，我就先講伊淡薄仔欠點。這首詩咱用詩的藝術性來要求的時陣，

伊其實稍嫌明朗小可，有一寡較說明性的話句，而且短短五六字就做一逝；另外

「點燈做銃」、「駛車做炮」、「𧿬踏溪埔」、「占領山頭」這攏是較整齊的話

句，當然這愛看伊用佇啥物所在。但是伊的題目原仔比干焦石虎這兩字較好，至

少有一个石虎的願望按呢，有共一个寄託囥佇這首詩內底。優點就是這个主題較

吃香，環保佮生態加上石虎這个物種本身的議題。石虎是中部（苗栗、臺中、南

投）真稀罕的動物，照伊註解講，這馬無超過五百隻，我家己聽著的是差不多三

百幾隻，所以這个主題性有伊的重要性佇咧。 

 

岸：這首詩是我上佮意的，除了講主題正確、政治正確以外。美親講伊重頭輕，

看起來若像有影，但是若無欲重頭輕，你無法度感覺彼个重是偌重。伊一開始一

直鋪排遐的沈重，最後才點出來講「我若會使閣有一改願望」按呢，所以講本底

就無矣，阿你若閣有你欲按怎。我愛伊用苦花仔、鹿仔這佇生態內底足重要的物



件，來做伙呈現出自然生態。 

 

青：伊頭佮尾其實有連起來，攏咧講死亡。第一段講彼是死亡的懸度，上尾段講

原來死亡是無聲的，有首尾呼應，欲共咱人類做提醒。 

 

決審投票 

經逐篇討論，三位評審決議按序位進行排序，積分最低者為第一名，結果如列表： 

 

作品名稱 李勤岸 李長青 呂美親 總計 名次 

胡蠅 6 5 3 14  

瑾園 3 6 5 14  

時差 2 1 2 5 第一名 

石虎的願望 1 3 4 8 優選 

舞弄牛罵頭 5 4 6 15  

偝祖公－重返猫霧捒井 4 2 1 7 優選 

 

主席宣布，本屆臺語詩類第一名為〈時差〉，優選為〈偝祖公－重返猫霧捒井〉、

〈石虎的願望〉。 


